
 

 
 

AZƏRBAYCAN  RESPUBLİKASININ 
NAZİRLƏR  KABİNETİ  

 

Q Ə R A R  
 

 

Azərbaycan Respublikası Nazirlər Kabinetinin 2015-ci il 13 may 
tarixli 186 nömrəli Qərarı ilə təsdiq edilmiş “Sənaye məhəllələri 
haqqında Nümunəvi Əsasnamə”də dəyişiklik edilməsi barədə 

 
 

Azərbaycan Respublikası Konstitusiyasının 119-cu maddəsinin 
səkkizinci abzasını rəhbər tutaraq, Azərbaycan Respublikasının 
Nazirlər Kabineti qərara alır: 

1.  Azərbaycan Respublikası Nazirlər Kabinetinin 2015-ci il        
13 may tarixli 186 nömrəli Qərarı (Azərbaycan Respublikasının 
Qanunvericilik Toplusu, 2015, № 5, maddə 667 (Cild I) ilə təsdiq 
edilmiş “Sənaye məhəllələri haqqında Nümunəvi Əsasnamə”də 
aşağıdakı dəyişikliklər edilsin: 

1.1. 1-ci hissə üzrə: 
1.1.1. 1.1-ci bənddən “dövlət tərəfindən” sözləri çıxarılsın; 
1.1.2. aşağıdakı məzmunda 1.3.2-1-ci yarımbənd əlavə edilsin: 
“1.3.2-1. sənaye məhəlləsinin operatoru (bundan sonra - 

operator) – müsabiqə əsasında seçilən və bağlanılan idarəetmə sazişi 
çərçivəsində sənaye məhəlləsinin idarə olunmasını təmin edən 
hüquqi şəxs;”; 

1.2. 3-cü hissə üzrə: 
1.2.1. 3.1-ci bənd aşağıdakı redaksiyada verilsin: 
“3.1. Sənaye məhəlləsi dövlət, xüsusi və bələdiyyə mülkiyyə-

tində olan torpaqlarda yaradıla bilər. Sənaye məhəlləsinə dövlət 
mülkiyyətində olan torpaq sahəsi idarəedici təşkilatın daimi 
istifadəsinə həmin torpaq sahəsini icarəyə vermək hüququ ilə ayrılır. 
Xüsusi və bələdiyyə mülkiyyətində olan torpaq sahələri isə 
Azərbaycan Respublikasının torpaq qanunvericiliyinə uyğun olaraq 

bağlanılan icarə və ya alqı-satqı müqavilələri əsasında cəlb edilir. 
Dövlət tərəfindən sənaye məhəlləsinin yaradılması haqqında qərar 
Azərbaycan Respublikası İqtisadiyyat Nazirliyinin (bundan sonra - 
səlahiyyətli orqan) təklifi əsasında Azərbaycan Respublikasının 
Prezidenti tərəfindən, özəl sənaye məhəlləsinin yaradılması haqqında 
qərar isə sahibkarlıq subyektləri tərəfindən qəbul edilir.”; 

1.2.2. aşağıdakı məzmunda 3.3-1-3.3-6-cı bəndlər əlavə edilsin: 
“3.3-1. İdarəedici təşkilat sənaye məhəllələrinin və onların 

rezidentlərinin reyestrini (bundan sonra - reyestr) yaradır, həmin 
reyestrin aparılmasını və reyestrə daxil edilmiş məlumatların 
müntəzəm yenilənməsini təmin edir. 

3.3-2. Reyestr informasiya ehtiyatıdır. Reyestrə sənaye 
məhəlləsinin yaradılması barədə aktın tarixi, nömrəsi və növü, 
yaradılmasının məqsədi, fəaliyyət profili, ərazisinin ölçüsü, yerləşdiyi 
inzibati ərazi vahidi, qeydiyyat tarixi və nömrəsi barədə məlumatlar 
daxil edilir. 

3.3-3. Sənaye məhəlləsinin yaradılması barədə Azərbaycan 
Respublikasının Prezidenti tərəfindən qərar qəbul edildikdən sonra  
10 (on) iş günündən gec olmayaraq bu barədə bu Əsasnamənin         
3.3-2-ci bəndində göstərilən məlumatlar idarəedici təşkilat tərəfindən 
reyestrə daxil edilir. 

3.3-4. İdarəedici təşkilat sahibkarlıq subyektinin özəl sənaye 
məhəlləsinin qeydiyyata alınmasına dair təklifinin kağız daşıyıcıda və 
ya elektron qaydada təqdim edildiyi gündən 10 (on) iş günü 
müddətində həmin təklifin bu Əsasnamənin 3.3-cü bəndinin 
tələblərinə uyğunluğunu yoxladıqdan sonra özəl sənaye məhəlləsini 
qeydiyyata alır, bu barədə bu Əsasnamənin 3.3-2-ci bəndində 
göstərilən məlumatları reyestrə daxil edir və sənaye məhəlləsinin 
reyestrdə qeydiyyata alınmasını təsdiq edən sənədi sahibkarlıq 
subyektinə elektron qaydada təqdim edir və ya sifarişli poçt göndərişi 
vasitəsilə göndərir.  

3.3-5. Sahibkarlıq subyektinin təqdim etdiyi təklifdə və ona əlavə 
edilmiş sənədlərdə aradan qaldırılması mümkün olan çatışmazlıqlar 
aşkar edildikdə, sənədlər təqdim edildiyi tarixdən 5 (beş) iş günündən 
gec olmayaraq çatışmazlıqların aradan qaldırılması üçün bu barədə 
təklif göndərən sahibkarlıq subyektinə bildiriş elektron qaydada 
təqdim edilir və ya sifarişli poçt göndərişi vasitəsilə göndərilir. 

3.3-6. Təklif təqdim edən sahibkarlıq subyekti bildirişi aldığı 
tarixdən ən geci 10 (on) iş günü müddətində həmin çatışmazlıqları 
aradan qaldırmalıdır. Təklifdə və ona əlavə edilmiş sənədlərdə aşkar 

olunmuş çatışmazlıqlar 10 (on) iş günü müddətində aradan 
qaldırılmadıqda idarəedici təşkilat tərəfindən təklifin baxılmamış 
saxlanılması haqqında qərar qəbul edilir və həmin qərar 2 (iki) iş günü 
müddətində təklifi təqdim edən sahibkarlıq subyektinə elektron 
qaydada təqdim olunur və ya sifarişli poçt göndərişi vasitəsilə 
göndərilir.”; 

1.2.3. 3.4-cü bənd aşağıdakı redaksiyada verilsin: 
“3.4. Dövlət tərəfindən yaradılan sənaye məhəlləsi üçün 

nəzərdə tutulan dövlət mülkiyyətində olan torpaq sahəsi idarəedici 
təşkilatın daimi istifadəsinə qanunvericilikdə nəzərdə tutulmuş 
qaydada həmin torpaq sahəsini icarəyə vermək hüququ ilə ayrılır. 
Sənaye məhəlləsinin fəaliyyəti üçün ayrılmış torpaq sahəsi yalnız 
sənaye məhəlləsinin fəaliyyəti məqsədilə istifadə edilir.”;  

1.3. 4-cü hissə üzrə: 
1.3.1. 4.1-ci bənd aşağıdakı redaksiyada verilsin: 
“4.1. Sənaye məhəlləsinin fəaliyyətinin təşkili, idarə olunması və 

inkişafı idarəedici təşkilat və ya həmin sənaye məhəlləsinin 
yaradılması barədə qərar qəbul etmiş sahibkarlıq subyekti tərəfindən 
həyata keçirilir. İdarəedici təşkilat və özəl sənaye məhəlləsinin 
yaradılması barədə qərar qəbul etmiş sahibkarlıq subyekti həmin 
sənaye məhəlləsinin fəaliyyətinə görə cavabdehdirlər.”; 

1.3.2. aşağıdakı məzmunda 4.1-1-ci və 4.1-2-ci bəndlər əlavə 
edilsin: 

“4.1-1. İdarəedici təşkilat və operator sənaye məhəlləsinin 
rezidenti kimi fəaliyyət göstərə bilməz. Özəl sənaye məhəlləsinin 
yaradılması barədə qərar qəbul etmiş sahibkarlıq subyekti və ona 
aidiyyəti olan şəxslər həmin sənaye məhəlləsinin rezidenti olduqda, 
onların sayı sənaye məhəlləsinin digər rezidentlərinin ümumi 
sayından çox ola bilməz. 

4.1-2. Sənaye məhəlləsinin daha səmərəli idarə olunmasını 
təmin etmək məqsədilə dövlət tərəfindən yaradılan sənaye məhəllə-
sinə münasibətdə idarəedici təşkilatın, özəl sənaye məhəlləsinə 
münasibətdə isə onun yaradılması barədə qərar qəbul etmiş 
sahibkarlıq subyektinin müsabiqə əsasında operator cəlb etmək 
hüququ vardır. Operatorun müsabiqə əsasında seçilməsi bu 
Əsasnamənin 5 nömrəli əlavəsinə uyğun qaydada həyata keçirilir.”; 

1.3.3. 4.3-cü bənddə “Sənaye məhəlləsinin infrastrukturu və 
sənaye məhəlləsinin” sözləri “Dövlət tərəfindən yaradılan sənaye 
məhəlləsinin infrastrukturu və onun” sözləri ilə əvəz edilsin; 

1.3.4. 4.4-cü bənddə “Sənaye məhəlləsinin ərazisində sənaye 
məhəlləsinin rezidentinin” sözləri “Özəl sənaye məhəlləsinin yaradıl-
ması barədə qərar qəbul etmiş sahibkarlıq subyektinin və sənaye 
məhəlləsinin rezidentinin” sözləri ilə, “rezidentin” sözü isə “müvafiq 
olaraq həmin sahibkarlıq subyektinin və rezidentin” sözləri ilə əvəz 
edilsin; 

1.4. 5-ci hissə üzrə: 
1.4.1.  5.1.1-ci yarımbəndə “sənaye” sözündən əvvəl “dövlət 

tərəfindən” sözləri əlavə edilsin; 
1.4.2.  5.1.2-ci yarımbəndə “təşkilata” sözündən sonra “və özəl 

sənaye məhəlləsinin yaradılması barədə qərar qəbul etmiş sahibkarlıq 
subyektinə və ya operatora” sözləri əlavə edilsin; 

1.5.  6-cı hissə üzrə: 
1.5.1.  6.1.1-ci, 6.1.9-cu və 6.1.10-cu yarımbəndlərə “sənaye” 

sözündən əvvəl “dövlət tərəfindən yaradılan” sözləri əlavə edilsin; 
1.5.2.  6.1.2-ci yarımbənd aşağıdakı redaksiyada verilsin: 
“6.1.2. sənaye məhəlləsinin rezidenti kimi qeydiyyata alınmaq 

üçün müraciət edən ərizəçilərin investisiya layihəsini (bundan sonra - 
layihə) qiymətləndirir və nəticələrinə əsasən onlara sənaye 
məhəlləsinin rezidentinin qeydiyyat şəhadətnaməsini verir, sənaye 
məhəllələrinin və onların rezidentlərinin qeydiyyatını (reyestrini) 
aparır;”; 

1.5.3.  6.1.3-cü yarımbənddə “sənaye məhəlləsinin ərazisində 
dövlət və bələdiyyə mülkiyyətində” sözləri “dövlət tərəfindən yaradılan 
sənaye məhəlləsinin fəaliyyəti üçün ayrılmış torpaq sahələrini və 
orada” sözləri ilə əvəz edilsin; 

1.5.4.  aşağıdakı məzmunda 6.1.3-1-ci yarımbənd əlavə edilsin: 
“6.1.3-1. dövlət tərəfindən yaradılan sənaye məhəlləsinin 

rezidentlərinin istifadəsində (mülkiyyətində) olan torpaq sahələrinin və 
digər daşınmaz əmlakların onun yeni rezidentlərinə icarəyə 
(subicarəyə) verilməsinin sənaye məhəlləsinin fəaliyyətinə 
uyğunluğunu müəyyən edir;”; 

1.5.5.  6.1.4-cü yarımbəndə “səlahiyyətli orqana” sözlərindən 
sonra “və özəl sənaye məhəlləsinin yaradılması barədə qərar qəbul 
etmiş sahibkarlıq subyektinə” sözləri əlavə edilsin;  

1.5.6.  aşağıdakı məzmunda 6.1.4-1-ci yarımbənd əlavə edilsin: 
“6.1.4-1. dövlət tərəfindən yaradılan sənaye məhəlləsinin idarə 

olunması üçün müsabiqə əsasında operatoru seçir, onunla idarəetmə 
sazişi bağlayır və operator tərəfindən idarəetmə sazişindən irəli gələn 
vəzifələrin icrasına nəzarət edir;”; 

1.5.7.  6.1.11-ci yarımbəndə “sahibkarlıq” sözündən əvvəl 
“sənaye məhəlləsində” sözləri, “keçirilməsi” sözündən sonra “və” sözü 
əlavə edilsin; 

1.5.8.  aşağıdakı məzmunda 6.3-cü və 6.4-cü bəndlər əlavə 
edilsin: 

“6.3. Özəl sənaye məhəllələrinə münasibətdə bu Əsasnamənin 
6.1.1-ci, 6.1.3-cü, 6.1.3-1-ci, 6.1.4-1-ci, 6.1.5-ci, 6.1.6-cı, 6.1.8-ci, 
6.1.9-cu, 6.1.10-cu, 6.2.2-ci və 6.2.3-cü yarımbəndlərində nəzərdə 
tutulmuş vəzifə və hüquqlar həmin sənaye məhəlləsinin yaradılması 
barədə qərar qəbul etmiş sahibkarlıq subyekti tərəfindən həyata 
keçirilir. Özəl sənaye məhəlləsinin fəaliyyəti barədə illik hesabat onun 
yaradılması barədə qərar qəbul etmiş sahibkarlıq subyekti tərəfindən 
idarəedici təşkilata təqdim olunur. 

6.4. Sənaye məhəlləsinin idarə olunması üçün müsabiqə 
əsasında operator seçilə və idarəetmə sazişinə əsasən sənaye 
məhəlləsinin idarəetmə və təsərrüfat fəaliyyətinin icrası ilə bağlı bu 
Əsasnamənin 6.1.1-ci, 6.1.4-cü (dövlət tərəfindən yaradılan sənaye 
məhəllələrinə münasibətdə), 6.1.6-cı, 6.1.9-cu, 6.1.11-ci, 6.2.2-ci və 
6.2.3-cü yarımbəndlərində nəzərdə tutulmuş funksiyaların həyata 
keçirilməsi ona həvalə edilə bilər. Operator seçildiyi halda onunla 
idarəetmə sazişinin imzalanması və operator tərəfindən idarəetmə 
sazişindən irəli gələn vəzifələrin icrasına nəzarəti dövlət tərəfindən 
yaradılan sənaye məhəllələrinə münasibətdə idarəedici təşkilat, özəl 
sənaye məhəllələrinə münasibətdə isə həmin sənaye məhəlləsinin 
yaradılması barədə qərar qəbul etmiş sahibkarlıq subyekti həyata 
keçirir.”; 

1.6.  aşağıdakı məzmunda 7.1.1-1-ci yarımbənd əlavə edilsin: 
“7.1.1-1. sənaye məhəlləsinin idarə edilməsinə (onun infrastruk-

turdan və istehsal sahələrindən istifadəyə), həmçinin göstərilən 
xidmətlərə görə alınan haqlardan;”; 

1.7. 8.8-ci bəndin ikinci cümləsinə “məhəlləsinin” sözündən 
sonra “və onun” sözləri əlavə edilsin; 

1.8. 9-cu hissə üzrə:  
1.8.1.   9.1-ci bənddə (birinci halda) “Sənaye” sözü “Dövlət 

tərəfindən yaradılan sənaye” sözləri ilə, “İcarə müqaviləsini” sözləri 
“icarə (subicarə) müqaviləsini (bu Əsasnamənin 9.1-1-ci bəndinə 
əsasən torpaq sahəsini və digər daşınmaz əmlakı icarəyə 
(subicarəyə) götürmüş hüquqi və fiziki şəxslər istisna olmaqla)” sözləri 
ilə əvəz edilsin və aşağıdakı məzmunda ikinci cümlə əlavə edilsin:  

“Özəl sənaye məhəlləsində sahibkarlıq fəaliyyətinin həyata 
keçirilməsinə dair müqavilə, tikilinin və (və ya) torpaq sahəsinin icarə 
(subicarə) müqaviləsi həmin sənaye məhəlləsinin yaradılması barədə 
qərar qəbul etmiş sahibkarlıq subyekti ilə bağlanılır və onların surəti 
10 (on) iş günü müddətində idarəedici təşkilata təqdim olunur.”; 

1.8.2.   aşağıdakı məzmunda 9.1-1-ci bənd əlavə edilsin: 
“9.1-1. Bu Əsasnamənin 6.1.3-1-ci yarımbəndi nəzərə alın-

maqla onun rezidentinin istifadəsində (mülkiyyətində) olan torpaq 
sahəsini və digər daşınmaz əmlakları icarəyə (subicarəyə) götürmüş 
hüquqi və fiziki şəxslər bu Əsasnamənin 8-ci hissəsi ilə müəyyən 
olunmuş qaydada sənaye məhəlləsinin rezidenti kimi qeydiyyatdan 
keçməlidirlər.”; 

1.8.3.   9.3-cü bəndin ikinci cümləsinə “təşkilat” sözündən sonra 
“və özəl sənaye məhəlləsinin yaradılması barədə qərar qəbul etmiş 
sahibkarlıq subyekti” sözləri əlavə edilsin; 

1.8.4. 11.1-ci bənddə “ərazisində dövlət və bələdiyyə mülkiyyə-
tində olan” sözləri “fəaliyyəti üçün ayrılmış” sözləri ilə, “idarəedici 
təşkilat” sözləri isə “müvafiq olaraq idarəedici təşkilat və özəl sənaye 
məhəlləsinin yaradılması barədə qərar qəbul etmiş sahibkarlıq 
subyekti” sözləri ilə əvəz edilsin; 

1.9. 12.1-ci bənd aşağıdakı  redaksiyada verilsin: 
“12.1. Sənaye məhəlləsinin yaradılması və fəaliyyətinin təşkili 

dövlət tərəfindən yaradılan sənaye məhəllələrinə münasibətdə dövlət 
büdcəsinin vəsaiti, idarəedici təşkilatın əldə etdiyi gəlirlər və qanunla 
qadağan olunmayan digər mənbələr, özəl sənaye məhəllələrinə 
münasibətdə isə onun yaradılması barədə qərar qəbul etmiş 
sahibkarlıq subyektinin gəlirləri və qanunla qadağan olunmayan digər 
mənbələr hesabına maliyyələşdirilir.”; 

1.10. 13.3-cü bəndin birinci cümləsində “onun idarəedici 
təşkilatının” sözləri “idarəedici təşkilatın və özəl sənaye məhəlləsinin 
yaradılması barədə qərar qəbul etmiş sahibkarlıq subyektinin” sözləri 
ilə əvəz edilsin; 

1.11. 2 nömrəli əlavə - “Qeydiyyat şəhadətnaməsinin forması” 
üzrə: 

1.11.1.  adında “Qeydiyyat” sözü “Rezidentin qeydiyyat” sözləri 
ilə əvəz edilsin; 

1.11.2.  “QEYDİYYAT ŞƏHADƏTNAMƏSİ” sözlərindən əvvəl 
“REZİDENTİNİN” sözü əlavə edilsin; 

1.12. 3 nömrəli əlavə - “Sənaye məhəlləsinin rezidentlərinin 
reyestrinin aparılması Qaydası” üzrə: 

1.12.1. adına, 1.1-ci və 1.2-ci bəndlərə “məhəlləsinin” sözündən 
sonra “və onun” sözləri əlavə edilsin; 

1.12.2.  2-ci hissə üzrə: 
1.12.2.1. aşağıdakı məzmunda 2.4-1-ci bənd əlavə edilsin: 
“2.4-1. Özəl sənaye məhəlləsi barədə məlumatlar onun 

yaradılması ilə bağlı qərar qəbul etmiş sahibkarlıq subyektinin 
təklifinə, dövlət tərəfindən yaradılan sənaye məhəlləsi haqqında 
məlumatlar isə Azərbaycan Respublikasının Prezidenti tərəfindən 
onun yaradılmasına dair qəbul edilmiş qərara əsasən Reyestrə daxil 
edilir.”; 

1.12.2.2.  2.5.1-ci yarımbənddə “rezident olan hüquqi şəxslər” 
sözləri “sənaye məhəllələri” sözləri ilə əvəz edilsin; 

1.12.2.3.  2.5.2-ci yarımbəndə “olan” sözündən sonra “hüquqi 
şəxslər və” sözləri əlavə edilsin; 

1.12.2.4.  2.5.3-cü yarımbənddə “rezidentin” sözü “sənaye 
məhəlləsinin və onun rezidentinin” sözləri ilə əvəz edilsin; 

1.12.2.5. 2.5.5-ci yarımbənddə “məhəlləsində” sözü “məhəllə-
sinin və onun rezidenti kimi” sözləri ilə əvəz edilsin; 

1.12.2.6. aşağıdakı məzmunda 2.5-1-ci, 2.6-1-ci və 2.7-1-ci 
bəndlər əlavə edilsin:  

“2.5-1. Reyestrə sənaye məhəlləsinə dair aşağıdakı məlumatlar 
daxil edilir: 

2.5-1.1. yaradılması barədə aktın tarixi, nömrəsi və növü; 
2.5-1.2. adı, yaradılmasının məqsədi və fəaliyyət profili; 
2.5-1.3. ərazisinin ölçüsü və yerləşdiyi inzibati ərazi vahidi; 
2.5-1.5. məlumatın reyestrdə qeydiyyat tarixi və nömrəsi; 
2.5-1.6. reyestrə daxil edilmiş məlumatlarda dəyişikliklər barədə 

qeyd.”; 
“2.6-1. Dövlət sənaye məhəlləsinin yaradılması barədə 

Azərbaycan Respublikasının Prezidenti tərəfindən qərar qəbul 
edildikdən, özəl sənaye məhəlləsi isə idarəedici təşkilat tərəfindən 
qeydiyyata alındıqdan sonrakı 10 (on) iş günündən gec olmayaraq, bu 
barədə məlumatlar reyestrə daxil edilir.”; 

“2.7-1. Sənaye məhəlləsinə vahid və təkrarolunmaz 5 (beş) 
rəqəmdən ibarət qeydiyyat nömrəsi verilir. Qeydiyyat nömrəsindəki ilk 
3 (üç) rəqəm sənaye məhəlləsinin reyestrdəki sıra nömrəsini, növbəti 
iki rəqəm qeydiyyata alındığı ilin son iki rəqəmini göstərir. Qeydiyyat 
nömrəsi reyestrdə və reyestrdən çıxarışda əks olunur.”; 

1.12.2.7. 2.9-cu bəndə “məhəlləsinin” sözündən sonra “və 
onun” sözləri əlavə edilsin və həmin bənddə “onun” sözü “onların” 
sözü ilə əvəz edilsin; 

1.12.2.8. 2.10-cu bəndin birinci cümləsinə “baş verdikdə,” 
sözlərindən sonra “özəl sənaye məhəlləsinin qeydiyyatı ilə bağlı təklif 
təqdim edən sahibkarlıq subyekti, habelə” sözləri əlavə edilsin; 

1.12.2.9. 2.12-ci bəndə “o cümlədən” sözlərindən sonra “özəl 
sənaye məhəlləsinin qeydiyyatı ilə bağlı təklif təqdim edən və” sözləri 
əlavə edilsin; 

1.12.2.10.  2.13-cü bənddə “və rezidentin sənaye məhəlləsində” 
sözləri “, sənaye məhəlləsinin və onun rezidentinin” sözləri ilə əvəz 
edilsin; 

1.12.2.11.  2.14-cü bənddə “məhəlləsində rezident” sözləri 
“məhəlləsinin və onun rezidenti” sözləri ilə əvəz edilsin; 

1.12.3. 3-cü hissə üzrə: 
1.12.3.1. 3.1-ci bənddə “Sənaye” sözü “Özəl sənaye 

məhəlləsinin qeydiyyatı ilə bağlı təklif təqdim edən sahibkarlıq 
subyekti və sənaye” sözləri ilə, “məhəlləsində” sözü isə “məhəlləsinin 
və onun rezidenti kimi” sözləri ilə əvəz edilsin; 

1.12.3.2. 3.3-cü bəndin ikinci cümləsinə “rezident olan” 
sözlərindən əvvəl “özəl sənaye məhəlləsinin qeydiyyatı ilə bağlı təklif 
təqdim edən sahibkarlıq subyekti və” sözləri əlavə edilsin;   

1.12.4.  4.1-ci bənddə “və sənaye məhəlləsində” sözləri                       
“, həmçinin sənaye məhəlləsinin və onun rezidenti kimi” sözləri ilə, 
“saxlanılmaq” sözü “mühafizə edilmək” sözləri ilə əvəz edilsin; 

1.13. 4 nömrəli əlavə - “Sənaye məhəlləsinin idarəedici təşkilatı 
ilə rezidenti arasında bağlanılan sənaye məhəlləsinin ərazisində 
dövlət mülkiyyətində olan tikilinin və (və ya) torpaq sahəsinin İcarə 
Müqaviləsi” üzrə: 

1.13.1.  adı aşağıdakı redaksiyada verilsin: 
“Sənaye məhəlləsinin ərazisində olan tikilinin və (və ya) torpaq 

sahəsinin rezidentə icarəyə (subicarəyə) verilməsinə dair İcarə 
(Subicarə) Müqaviləsinin NÜMUNƏVİ FORMASI”; 

1.13.2.  preambula hissəsində “sənaye məhəlləsinin idarəedici 
təşkilatının” sözləri “dövlət tərəfindən yaradılan sənaye məhəlləsinin 
idarəedici təşkilatının və ya özəl sənaye məhəlləsinin yaradılması 
barədə qərar qəbul etmiş sahibkarlıq subyektinin” sözləri ilə əvəz 
edilsin; 

1.13.3.  1-ci hissə üzrə: 

1.13.3.1. 1.1.2-ci yarımbəndə “Prezidenti” sözündən sonra “və 
ya sahibkarlıq subyekti” sözləri əlavə edilsin; 

1.13.3.2. 1.1.4-cü yarımbəndə “idarəedici təşkilatı” sözlərindən 
sonra “və ya yaradılması barədə qərar qəbul etmiş sahibkarlıq 
subyekti” sözləri əlavə edilsin; 

1.13.3.3. 1.1.5-ci və 1.1.6-cı yarımbəndlərdə “dövlət mülkiyyə-
tində” sözləri “, sənaye məhəlləsində” sözləri ilə əvəz edilsin; 

1.14. 2-ci hissə üzrə: 
1.14.1.  2.1-ci bənddə “dövlət mülkiyyətində” sözləri “sənaye 

məhəlləsində” sözləri ilə əvəz edilsin; 
1.14.2.  2.2-ci bəndin ikinci cümləsində “razılığı olmadan” sözləri 

“yazılı razılığı olmadan digər şəxslərə subicarəyə verilməsinə,” sözləri 
ilə əvəz edilsin; 

1.15. “Sənaye məhəllələri haqqında Nümunəvi Əsasnamə”yə             
5 nömrəli əlavə - “Sənaye məhəlləsinin operatorunun müsabiqə 
əsasında seçilməsi Qaydası” təsdiq edilsin (əlavə olunur). 

2.  Azərbaycan Respublikasının İqtisadiyyat Nazirliyi bu 
Qərardan irəli gələn məsələləri həll etsin. 
 
 
 

                          Əli Əsədov 
                                  Azərbaycan Respublikasının Baş naziri 
 

 
 

 
 

 

 
 

 
 

 
 

 

Bakı şəhəri,  23  avqust  2024-cü il 
 
 

№  379                                             

“Sənaye məhəllələri haqqında 

                                                                                     Nümunəvi Əsasnamə”yə 
 

                                                                                     5 nömrəli əlavə 

 
Sənaye məhəlləsinin operatorunun  

müsabiqə əsasında seçilməsi 
 

Q A Y D A S I  
 

1. Ümumi müddəalar 
  

1.1. Bu Qayda sənaye məhəlləsinin operatorunun (bundan 
sonra - operator) müsabiqə əsasında seçilməsi qaydasını müəyyən 
edir. 

1.2. Müsabiqənin təşkilinin məqsədi sənaye məhəlləsinin daha 
səmərəli idarə olunmasını təmin etmək üçün sənaye məhəlləsinin 
hüdudlarında idarəetməni və təsərrüfat fəaliyyətini həyata keçirəcək 
hüquqi şəxsin seçilməsindən ibarətdir. 

1.3. Müsabiqənin predmetini onun qalibi ilə idarəetmə sazişinin 
imzalanması təşkil edir. 

1.4. Müsabiqənin təşkilatçısı qismində dövlət tərəfindən 
yaradılan sənaye məhəlləsinə münasibətdə idarəedici təşkilat, özəl 
sənaye məhəlləsinə münasibətdə isə onun yaradılması barədə qərar 
qəbul etmiş sahibkarlıq subyekti çıxış edir. Müsabiqənin keçirilməsi 
üçün idarəedici təşkilat və ya sahibkarlıq subyekti müsabiqə 
komissiyasını (bundan sonra - komissiya) təşkil edir. Komissiya hər 
bir müsabiqə üçün ayrıca yaradılır və müsabiqənin qalibi ilə idarəetmə 
sazişi imzalananadək fəaliyyət göstərir. 

1.5. Komissiya üzvlərinin ümumi sayı təkrəqəmli və ən azı                
5 (beş) nəfərdən ibarət olmalıdır. Komissiyanın sədri və katibi 
komissiya yaradılarkən dövlət tərəfindən yaradılan sənaye məhəllə-
sinə münasibətdə idarəedici təşkilatın, özəl sənaye məhəlləsinə 
münasibətdə isə onun yaradılması barədə qərar qəbul etmiş 
sahibkarlıq subyektinin nümayəndələrindən təyin olunur. Müsabiqənin 
təşkilatçısı komissiyanın tərkibinə digər qurumların nümayəndələrini 
və ekspertləri cəlb etmək hüququna malikdir. 

1.6. Müsabiqənin elan edilməsi ilə başlayan və qalibi ilə 
təşkilatçı arasında idarəetmə sazişinin imzalanması ilə başa çatan 
müsabiqə prosesi 90 (doxsan) iş günündən artıq davam etməməlidir. 

2. Müsabiqənin təşkili 
  

2.1. Müsabiqənin keçirilməsi üçün müsabiqənin təşkilatçısı bu 
Qaydaya uyğun olaraq aşağıdakıları həyata keçirir: 

2.1.1. komissiyanı təşkil edir və onun tərkibini müəyyən edir; 
2.1.2. müsabiqənin keçirilməsi haqqında məlumatın hazırlan-

masını və dərc edilməsini təmin edir; 
2.1.3. müsabiqədə iştirak etmək üçün ərizə və bu Qaydanın          

2.6-cı bəndində göstərilən sənədləri qəbul edir, hər bir ərizəyə nömrə 
və verilmə tarixini qoymaqla (gün, ay, saat) qeydiyyatını aparır; 

2.1.4. təqdim edilmiş sənədlərin düzgün tərtib olunmasını 
yoxlayır; 

2.1.5. daxil olmuş ərizələri və onlara əlavə edilmiş sənədləri 
ərizələrin qəbul müddəti başa çatdıqdan sonra komissiyaya təqdim 
edir; 

2.1.6. müsabiqənin nəticələri haqqında komissiyanın protoko-
lunu təsdiq edir; 

2.1.7. müsabiqənin nəticələri haqqında məlumatı dərc etdirir; 
2.1.8. müsabiqənin qalibi ilə idarəetmə sazişi imzalayır; 
2.1.9. müsabiqənin qalibi tərəfindən müsabiqənin şərtlərinə 

əməl edilməsinə nəzarəti həyata keçirir; 
2.1.10. idarəetmə hüququnun müsabiqənin qalibinə keçməsini 

qanunvericiliklə müəyyən edilmiş qaydada təmin edir. 
2.11. İştirakçılar müsabiqənin şərtləri əks olunmuş sənədlər 

toplusunun əldə edilməsi üçün müsabiqə təşkilatçısına ərizə ilə 
müraciət etməlidirlər. 

2.2. Müsabiqənin şərtləri komissiya tərəfindən hazırlanır və elan 
olunduqdan sonra dəyişdirilə bilməz. Bu zaman iddiaçılar qarşısında 
aşağıdakı şərtlər qoyula bilər: 

2.2.1. sənaye məhəlləsinin inkişafı məqsədilə müvafiq 
investisiya proqramının təqdim edilməsi; 

2.2.2. ətraf mühitin qorunması ilə bağlı tədbirlər görülməsi; 
2.2.3. sənaye məhəlləsinin fəaliyyət profilinin dəyişdirilməsinə 

məhdudiyyətlərin qoyulması (zəruri olan hallarda); 
2.2.4. əlavə iş yerlərinin yaradılmasının dəstəklənməsi; 
2.2.5. sənaye məhəlləsində əməkhaqqı və ona bərabər tutulan 

ödənişlər üzrə borcları ödəmə qabiliyyəti; 
2.2.6. digər şərtlər. 

2.3. Müsabiqənin keçirilməsi haqqında məlumat müsabiqənin 
keçirildiyi gündən ən azı 30 (otuz) gün əvvəl təşkilatçının rəsmi 
internet saytında (olduqda), həmçinin mediada dərc edilməlidir. 

2.4. Müsabiqənin keçirilməsi haqqında məlumatda aşağıdakılar 
göstərilir: 

2.4.1. müsabiqənin keçirilmə vaxtı və yeri; 
2.4.2. müsabiqədə iştirak etmək istəyən hüquqi şəxsin tam 

rəsmi adı, hüquqi ünvanı, fəaliyyət növü və işçilərinin sayı; 
2.4.3. iddiaçılar tərəfindən müsabiqə sənədləri toplusunun 

alınması qaydası, yeri və vaxtı; 
2.4.4. müsabiqə sənədlərinin rəsmiləşdirilməsi qaydası; 
2.4.5. müsabiqə təkliflərinin təqdim olunma müddəti, qiymətlən-

dirilməsi meyarları və qaydası, o cümlədən müsabiqənin qalibi ilə 
idarəetmə sazişinin imzalanma müddəti. 

2.5. Müsabiqə təşkilatçısının elan verməklə yanaşı, müsabiqədə 
iştirak üçün fərdi dəvət göndərmək hüququ vardır. 

2.6. Müsabiqə sənədləri toplusuna aşağıdakılar daxildir: 
2.6.1. sənaye məhəlləsi haqqında məlumat; 
2.6.2. sənaye məhəlləsinin idarə olunmasına və inkişaf 

etdirilməsinə dair tələblər; 
2.6.3. iştirakçılar haqqında məlumat formasının nümunəsi; 
2.6.4. müsabiqə təklifləri formasının nümunəsi; 
2.6.5. müsabiqədə iştirakçıların imkanlarının qiymətləndirilmə 

formasının nümunəsi; 
2.6.6. idarəetmə sazişinin nümunəsi; 
2.6.7. müsabiqə təşkilatçısına müsabiqə təkliflərinin təqdim 

edilməsi üçün zərflər. 
 

3. Müsabiqədə iştirakın şərtləri 
 

3.1. Müsabiqədə mülkiyyət növündən və təşkilati-hüquqi 
formasından asılı olmayaraq idarəetmə sahəsində xidmətlərin 
göstərilməsi üzrə təcrübəyə malik hüquqi şəxslər (bundan sonra - 
iştirakçılar) iştirak edə bilərlər. 

3.2. Müsabiqədə iştirak etmək üçün ərizəni və bu Qaydada 
nəzərdə tutulmuş digər sənədləri vaxtında təqdim etmiş və müsabi-
qənin şərtlərini yerinə yetirmək üçün öhdəliklər götürmüş şəxslər 
iştirak edə bilərlər. 

3.3. Müsabiqədə iştirak etmək üçün tələb olunan sənədlərin və 
ya məlumatların Elektron Hökumət İnformasiya Sistemi vasitəsilə 

müvafiq dövlət qurumundan əldə edilməsi mümkün olduqda həmin 
sənədlər və ya məlumatlar iddiaçılardan tələb edilmir. Belə 
sənədlərin və ya məlumatların Elektron Hökumət İnformasiya 
Sistemi vasitəsilə əldə edilməsi mümkün olmadığı hallarda onların 
təqdim edilməsi iddiaçıların razılığı ilə sorğu əsasında müvafiq dövlət 
qurumundan tələb olunur və ya iddiaçılar tərəfindən təmin edilir.  

3.4. İştirakçı müsabiqənin şərtlərinə uyğun olaraq hazırladığı 
təklifləri müsabiqənin keçirilməsi haqqında məlumatda göstərilən 
müddət ərzində möhürlənmiş bağlı zərfdə təqdim etməlidir. 

3.5. Aşağıdakı hallarda iddiaçı müsabiqəyə buraxılmır: 
3.5.1. müsabiqədə iştirak üçün ərizə və digər sənədlər 

məlumatda göstərilən müddət bitdikdən sonra verildikdə; 
3.5.2. müəyyən edilmiş sənədlər tam həcmdə təqdim 

olunmadıqda və ya düzgün tərtib edilmədikdə.    
3.6. Ərizələrin qəbulu məlumatda qeyd edilən tarixdən 

başlayır. 
 

4. Müsabiqənin keçirilməsi 
 

4.1. İştirakçı müsabiqə təkliflərinin və iştirakçı haqqında 
məlumatın formalarını doldurmalı və komissiya üzvlərinin sayına 
uyğun təqdim etməlidir. Müsabiqə təkliflərinin forması və iştirakçı 
haqqında məlumat ayrı-ayrılıqda iki zərfə qoyulur, möhürlənir və 
həmin zərflər bir böyük zərfə yerləşdirilərək möhürlənir. İştirakçılar 
tərəfindən təqdim edilən zərflərin eyni olması üçün zərflərin dəqiq 
ölçüləri barədə məlumat müsabiqə iştirakçılarına əvvəlcədən bildirilir. 
İştirakçı haqqında məlumatlar müsabiqə təkliflərinə daxil edilə bilməz. 
Böyük zərfdə və ona yerləşdirilən hər iki zərfdə fərqləndirici nişanlar, 
qeydlər (“müsabiqə təklifləri” və “müsabiqə iştirakçısı haqqında 
məlumat” sözləri istisna olmaqla) və iştirakçı haqqında məlumatlar 
olmamalıdır. 

4.2. Təkliflərin təqdim edilməsi üçün müsabiqənin keçirilməsi 
haqqında elanda müəyyən olunmuş müddətdən gec daxil olan 
təkliflərə baxılmır, müsabiqə sənədlərinin rəsmiləşdirilməsi qayda-
larını pozmuş iştirakçılar isə müsabiqədə iştirak etməyə buraxılmırlar. 
Müsabiqənin keçirilməsi haqqında elanda müəyyən olunmuş 
müddətdə və müsabiqə sənədlərinin rəsmiləşdirilməsi qaydalarına 
uyğun təqdim olunmuş təkliflər müsabiqənin təşkilatçısı tərəfindən hər 
hansı istisnaya yol verilmədən qəbul edilməlidir. Müsabiqənin 

təşkilatçısı təqdim olunmuş təklifləri qeydiyyata alır və iştirakçıya 
qeydiyyatı təsdiq edən sənəd (arayış) təqdim edir. 

4.3. İştirakçının müsabiqə təklifi müsabiqənin təşkilatçısı 
tərəfindən qeydiyyata alındıqdan sonra ona hər hansı əlavə və ya 
dəyişiklik edilə bilməz. 

4.4. İştirakçılar tərəfindən təqdim edilən müsabiqəyə aid 
məlumatlar komissiya tərəfindən konfidensial saxlanılmalıdır. 

4.5. İştirakçılar yazılı bildiriş verməklə ərizələrin qəbul müddəti 
bitənədək ərizəsini geri götürə bilər. Bu halda ərizənin geri 
götürülməsi komissiya tərəfindən qeydə alınmalıdır. 

4.6. Komissiya tərəfindən zərflərin açılması, müsabiqə 
təkliflərinə baxılması, onların qiymətləndirilməsi, habelə müsabiqə 
qalibinin müəyyənləşdirilməsi müsabiqə iştirakçılarının və ya onların 
səlahiyyətli nümayəndələrinin iştirakı ilə açıq şəkildə həyata keçirilir. 

4.7. Müsabiqədə iştirak etmək niyyətində olan iştirakçı 
müsabiqə təkliflərini təqdim etməmişdən əvvəl müsabiqə sənədləri 
toplusunda nəzərdə tutulmuş hər hansı bir məsələnin aydınlaş-
dırılması ilə bağlı müsabiqənin keçirilməsinə ən azı 15 (on beş) iş 
günü qalmış onun təşkilatçısına müraciət edə bilər. Müsabiqənin 
təşkilatçısı həmin müraciətləri 7 (yeddi) iş günü müddətində 
cavablandırır. 
  

5. Müsabiqə təkliflərinin qiymətləndirilməsi və  
qalibin müəyyənləşdirilməsi 

 
5.1. Zərflərin açılması, iştirakçıların müsabiqə təkliflərinə 

baxılması, təkliflərin qiymətləndirilməsi, həmçinin qalibin müəyyən-
ləşdirilməsi komissiya tərəfindən həyata keçirilir. 

5.2. İçərisində müsabiqə təklifləri olan zərfin, habelə iştirakçı 
haqqında məlumat olan zərfin möhürləndiyi böyük zərflər şəffaf 
olmayan qutuda olmalıdır. 

5.3. Komissiyanın sədri qutuda olan böyük zərflərdən hər hansı 
birini çıxarıb, onun yuxarı sağ küncündə iri hərflərlə birinci sıra 
nömrəsini qoyur. 

5.4. Bundan sonra sədr böyük zərfi açaraq, müsabiqə 
təkliflərinin olduğu zərfə, habelə müsabiqə iştirakçısı haqqında 
məlumatlar olan zərfə birinci sıra nömrəsini qoyur. 

5.5. Sonra sədr müsabiqə təklifləri olan zərfi açır, təkliflərin hər 
bir nüsxəsində birinci sıra nömrəsini qoyur və onları komissiyanın hər 

bir üzvünə paylayır. İştirakçı haqqında məlumat olan zərf böyük zərfdə 
açılmamış saxlanılır. 

5.6. Müsabiqə təkliflərinin nüsxələrinə komissiyanın üzvləri 
tərəfindən baxılır. Onlar müsabiqə təkliflərinin hər bir bəndini 
qiymətləndirərkən müsabiqə elanında müəyyən edilmiş təkliflərin 
qiymətləndirmə meyarlarını rəhbər tuturlar. 

5.7. Müsabiqə təklifləri baxıldıqdan və qiymətləndirildikdən 
sonra zərfə qoyulması üçün komissiyanın katibinə təhvil verilir. 

5.8. Müsabiqə təkliflərinin olduğu zərflərə baxılması proseduru 
eyni qaydada müsabiqənin digər iştirakçıları üçün tətbiq edilməlidir. 

5.9. Müsabiqə təkliflərinin olduğu bütün zərflərə baxıldıqdan və 
onlar bu Qaydanın 2.4.5-ci yarımbəndinə əsasən müəyyən edilən 
meyarlara və qaydalara uyğun olaraq qiymətləndirildikdən sonra 
komissiya üzvləri tərəfindən bütün iştirakçılara dair qiymətləndirmə 
nəticələrini özündə əks etdirən xüsusi forma imzalanmaqla təsdiqlənir 
və katibə təqdim edilir. 

5.10. Komissiyanın üzvləri tərəfindən təsdiqlənmiş formaya 
əsasən iştirakçının yekun balları eyni sıra nömrəsi ilə hesablanır və 
hər bir iştirakçının yekun balı müəyyən edilərək, komissiyanın katibi 
tərəfindən protokolda qeydiyyata alınır. 

5.11. Ümumi yekun balların nəticələrinə əsasən komissiyanın 
katibi ən yüksək yekun bal toplamış iştirakçının sıra nömrəsini elan 
edir. 

5.12. Komissiyanın sədri müsabiqə qalibinin elan olunmuş sıra 
nömrəsinə uyğun olaraq nömrəsi qalibin nömrəsinə uyğun olan böyük 
zərfi götürür, iştirakçı haqqında məlumatın olduğu zərfi çıxararaq onu 
açır və tanış olmaq üçün komissiyanın üzvlərinə paylayır. 

5.13. Komissiya üzvləri iştirakçı haqqında məlumatlarla tanış 
olduqdan sonra müsabiqənin qalibi haqqında məlumatlar sədr 
tərəfindən elan edilir və protokollaşdırılır. 

5.14. İki və daha artıq iştirakçı eyni miqdarda yekun bal 
topladıqda, komissiya idarəetmə sahəsində daha böyük təcrübəyə 
malik iştirakçını müsabiqənin qalibi elan edir. Qeyd olunan göstərici 
də bərabər olduğu təqdirdə, müsabiqənin qalibi həmin iştirakçılar 
arasında püşkatma yolu ilə müəyyən edilir. 

5.15. Müsabiqənin qalibinin müəyyən olunması üzrə 
komissiyanın iclasının nəticələri protokolla rəsmiləşdirilir. Protokol 
komissiya üzvləri tərəfindən imzalanır və sədr tərəfindən təsdiq edilir. 

5.16. Komissiyanın protokolu əsasında müsabiqənin təşkilatçısı 
ilə qalibi arasında 10 (on) iş günü müddətində idarəetmə sazişi 
imzalanır və bununla da müsabiqə baş tutmuş hesab olunur. 

5.17. Tərəflərdən birinin saziş bağlamaqdan imtina etməsi və ya 
müsabiqənin keçirilməsi qaydalarının pozulması nəticəsində müba-
hisəli məsələlər Azərbaycan Respublikasının Mülki Məcəlləsinə 
əsasən tənzimlənir. 

5.18. İştirakçı təqdim etdiyi müsabiqə təklifinə baxılmasının və 
onun təklifinin qiymətləndirilməsinin nəticəsi barədə müsabiqə 
təşkilatçısına müraciət etdikdə ona 10 (on) iş günü müddətində yazılı 
cavab verilməlidir. 
 
 

 

______________________ 


